
БУЮК СИЙМОЛАРНИНГ БЕБАҲО ТАФАККУРИ
Илм-фан инсоният ижтимоий тараққиётида муҳим ўрин тутади. Кишилик жамияти пайдо бўлибдики, инсон ва жамият тўхтовсиз  изланиш ва янгиланишда. Инсон барчасига тафаккур орқали эришади, янгиликка интилади, яратади ва ихтиро қилади. 
Ана шу тарзда жамият ривожи илм-фаннинг тараққиёти билан белгиланади. Айтиш лозимки, XXI асрнинг шиддатли, туб инновацион ўзгаришлари, ялпи янгиланишлари жараёнида яшар эканмиз, ўтган даврлар мобайнида ижтимоий ҳаётнинг барча жабҳаларида содир бўлган инновацион ўзгаришларни ўрганиш, жамиятимизнинг тараққиёти, кейинги стратегик мақсад ва вазифаларимизни белигилаб олишда муҳим аҳамиятни касб этади Фанда инновация парадигмал, услубий, назарий ва муаммовий янгиланишларда, ноанъанавий   ғоялар ва тасаввурларни ишлаб чиқишда ифодаланади. Бундай инновацион жараёнларга инновацион тафаккур асос бўлади. Инновацион тафаккур ижодий тафаккурнинг бир тури сифатида мунтазам равишда янги ғоялар, қадриятлар ва лойиҳаларни яратишга қаратилади. [2]  Инновацион жараёнлар эса дастлаб ички ўзгаришдан, ички имкониятларни  ишга солишдан бошланади. 

Замонамизнинг етук файласуфи О.Файзуллаев бу масалада биринчи бўлиб илғор фикрларни илгари сурди. Ватандошимиз Муҳаммад ал Хоразмий бундан ўн икки аср илгари олимларни яратган асарларига қараб уч тоифага бўлган экан. Биринчиси ўзидан аввал ўтган олимларни шарҳловчилар, қийинларини осонлаштирувчилар, тушунарлироқ ривож топганларини изоҳловчилар; иккинчисига аввалгилар асарларидан нуқсонлар топувчилар, сочилиб ётган фикрларни умумлаштирувчилар; учинчисига фанда янги йўналишлар, номаълум қонун-қоидаларни кашф этувчилар, дея белгилаган.  «Уларнинг ҳар бири олим деб ёзади, - фалсафа фанлари доктори, профессор О.Файзуллаев. Лекин учинчи тоифадаги олимлар – фанни янги инновацион фикрлар билан ривожлантириб борувчи кашфиётчилардир». [3]
Дарҳақиқат, ҳар бир даврда илм-фан тараққиётини белгилаб берадиган инновацион тафаккур эгалари бўладики, уларнинг ноанъанавий ғоялари илм оламидаги янгиликлар, кашфиётларни дунёга келишига замин яратади. 

Марказий Осиё дунё фани ва илмига  ўзининг бетакрор ҳиссаларини қўшган бир қатор олим-у мутафаккирларни етиштириб берган. Уларнинг илмий-маънавий мероси бугунги кунгача ўз аҳамиятини йўқотмасдан, илмий тадқиқотларнинг замини бўлиб келмоқда. Демак, боболаримиз, ўтмиш мутафаккирларимиз яратган илмий мероси моҳиятан инновацион ғоялардан ташкил топган, мазмунан такрорланмас кашфиёт ва ихтиролардан иборат. 
Юқорида таъкидланганидек, инновацион тафаккур мунтазам равишда янгиликка, янги ғоялар ва концепциялар яратишга йўналтирилган тафаккур бўлиб, шундай инновацион тафаккур эгалари сирасига IX-XIV асрларда Марказий Осиёда яшаб ижод этган мутафаккирларни киритишимиз мумкин. Хусусан, Абу Наср Форобий, Абу Райҳон  Беруний, Ибн Сино, Ал Хоразмий, Мирзо Улуғбек    ва бошқаларнинг илмий мероси инновацион тафаккур маҳсули ҳисобланади. Таъкидлаш жоизки, антик назарий тафаккурида эришилган илмий рационаллик нормалари мусулмон Шарқи фалсафаси ва фанида ҳар томонлама юксак даражага кўтарилди.



Шуниси диққатга сазоворки, мусулмон Шарқи фалсафаси ва фанида илмий тафаккур тарзининг шаклланиши илмий рационаллик, илмийлик стандартлари билан белгиланган. 



Хусусан, рационалистик тафаккур тарзининг ривожига Марказий Осиё олимларидан Абу Райхон Беруний, Абу Али ибн Сино, Ал Хоразмийлардир. 
А.Файзуллаев фикрича, ҳозирги замон фанидаги алгоритм тушунчаси Ал Хоразмий номи боғлиқдир. [4]  Шунингдек Ал–Хоразмий  инсониятга ўнлик саноқ системасини, нуль рақамини киритди ва уни арабча сифр деб номлади. [5]
 

Хоразмий алгебра фанига асос солди. Олим чизиқли ва квадрат тенгламаларни, майдон сатхини ўлчашнинг ихчам, оқилона усулларини ишлаб чиқди. [6]
Бу билан аллома математик тафаккур тарзига асос солган Пифагор қарашларини янги босқичга кўтарди ва ўзига хос алгебраик сиймосига эга бўлган янги математик тафаккур тарзини ривожлантириш учун замин яратди. Ана шундай юксак инновацион тафаккур салоҳияти туфайли фанда янги йўналишлар, аниқликка асосланган назарий билимлар яратилган, кашфиёт ва ихтироларга  эришилган.



Маълумки фанни дифференциаллаш тарихида Абу Райҳон Берунийнинг ижодий фаолияти инновацион фаолият деб баҳоланишга лойиқ.[7]  Дарҳақиқат, Беруний геодезия, минерология ва фармокогнозия фанларининг бириняи кашфиётчиси ва уларни ўзининг илмий ғоялари билан бойитган. Абу Райҳон Беруний илмий рационаллик тарафдори бўлиб тажрибавий билим, ролини эътироф этган. Беруний фанни пайдо бўлиши, билимлар типологияси ва фанлар дифференциясига ҳам катта эътибор берган. Айниқса у,илмий билишнинг мезонлари сифатида аниқлик, текшириб кўрилганлик, исботлаганлик, тажрибани кўрган.  “Кимки, дейди Беруний, изланаётган нарсани мушоҳада, ҳаёл қилиш эмас, балки қонун ёрдамида топиш афзаллигини билиб олса, у чекинмасдан далил, исботлаш йўлидан бораверади”.[8]  Аллома ўз даври математикасининг барча тармоқларида фаолият кўрсатиб, янги тушунчалар, назариялар ва масалаларни ечиш усулларини ишлаб чиқди. У осмон ёриткичларининг ҳаракат траекторияси ва шакли эллипсоид эканлиги ҳақида биринчи бўлиб фикр юритган олимлардан. Берунийнинг бу ажойиб башорати анча кейинги Кеплер кашфиётларини маълум даражада олдиндан айтиш эди.[9] Шунингдек, Беруний ёритгичлардан келадиган нурларни нафақат ёруғлик тўлқини, балки заррачалардан иборат эканлиги ҳақидаги ғояни илгари сурди.[10]  Бу шаклланаётган илмий тафаккур тарзининг муҳим тамойилига айланди ва фанда инновацион ғоялар асосида ривожланиш ҳамда тараққиётга асосий замин бўлди. 

Илм-фан соҳасида Ибн Синонинг ижодиёти ҳам асосий инновацион ғояларни вужудга келишига сабаб бўлди. Илгари фанга маълум бўлмаган янгиликлар, кашфиётлар қомусий билимлар соҳиби бўлган Ибн Синонинг илмий меросида бисёр. У экспериментал тадқиқот ва детерминизм тамойилига асосланган илмий рационаллик тарафдори бўлган. Аллома илмий тафаккур тарзининг концептуал унсурлари бўлган тавсифлаш, тушунтириш, таърифлаш, исботлаш, сабабиятни чуқур тадқиқ қилган. У илмий муаммони бир қатор масалаларга бўлади: “шу нарса борми?”, “бу нима?”, “қандай?”, “нима учун?”. Ибн Синонинг ёзишича, ҳиссий билим инсоннинг ички руҳий оламидаги билимни очишга ёрдам бермайди.[11]
Ибн Сино илмий назарий рационаллигига янглишиш, хато, рад  этилган асос ва бемаънилик қарама қарши туради. Унинг фикрича, илмий тадқиқотда метафорани, алегория, варваризм (қўпол стилистика)ни ишлатиш хатога киради. Шунингдек, “Ҳар бир ҳодисанинг моҳияти унинг сабабини аниқлаш йўли билан очилади”, дейди Ибн Сино.[12]
Фан тарихчиларининг таъкидлашларича, Ибн Сино ўрта аср Шарқда биринчи бўлиб механика фанининг пердмети, мазмуни ва вазифаларини кўрсатиб берган, бу фаннинг назарий асосларини ишлаб чиқди. Ўзининг механика илмига оид рисоласида Ибн Сино турли механизмлар таснифини баён этган, шу таснифнинг назарий асосини ташкил қилган тамойилларни таҳлил қилган.[13]
Демак,   Ибн Синонинг концепциялари илмий рационалликнинг талаб ва қоидаларини ривожлантириш билан бир қаторда инновацион тафаккур асосида фанга янгиликлар киритди. Аллома олдклассик илмий тафаккур тарзини рационаллик нормалари билан  кучайтирди ва янги мазмун берди.

Марказий Осиё мутафаккирларининг ижодиётида инновацион тафаккур намуналари ҳақида гапирганимизда албатта XV асрда Самарқандда ташкил этилган Улуғбек академияси ҳақида алоҳида тўхталиб ўтиш ўринли, деб ҳисоблайман.  Чунки, бу даврдаги илмий тафаккур тарзининг классик даражага кўтарилишига хизмат қилган Улуғбек ва унинг академиясидаги олимларнинг илмий изланишлари айнан инновацион фаолият деб баҳолашга лойиқ.

Унинг эътирофга лойиқ энг буюк ишларидан бири  Самарқанд илмий мактабини, яъни ўша давр академиясини барпо этганлиги бўлди. Айтиш жоизки ушбу илмий мактабда илм-фанда илгари содир бўлмаган тубдан ўзгартирилган ва ўта аниқликка асосланган янги назарий ғоялар ишлаб чиқилди. Улуғбек мактабининг намоёндларини фанда янги йўналишлар, аниқликка асосланган назарий билимлар яратишига, кашфиёт ва ихтироларига  юксак инновацион тафаккур салоҳияти туфайли эришилган десак муболаға бўлмас.

Улуғбек академияси олимлари, хусусан Мирзо Улуғбекнинг ўзи ҳам фанни янги инновацион фикрлар билан бойитиб, фанда бир қатор кашфиёт ва ихтироларга сабаб бўлди. Хусусан, Мирзо Улуғбек эса илмий тадқиқотда тригонометрик усулни ишлатиши ўша даврнинг инновацияси бўлган. Улуғбек фанда кузатиш методига  ва илмий асбобларнинг ролига катта эътибор беради, илмий ҳақиқатни излаш ва унга эришишни алоҳида таъкидлайди.[14]
Улуғбек ва унинг шогирдлари формал-мантиқий тафаккур услубига асосланиб, илмий изланишларда исботлаш методидан фойдаландилар. Кенгликни ҳисоблашда фойдаланилган методлардан бири интерполяция методи бўлди. Шунингдек, илмий изланишларда кетма-кетликдаги яқинлашув ва «тезлик тенглигини» аниқловчи аксиома, теорема, фантазия, аналогия ва ҳ.к. методлар муҳим аҳамиятга эга бўлган. Бу элементлар осмон жисмларининг кўринувчи ҳаракатларини кузатиш жараёнида ўзаро таъсирга киришадилар.[15]
Мирзо Улуғбек ўтган замонларда аниқланган астрономик ҳисоб-китобларда хатоларни топиб, уларни тузатиш учун ўзи астрономик обсерватория қурди. Унинг машҳур «Зижи жадиди Кўрагоний» (Кўрагоний янги астрономик жадвали) илмий асари 1437 йилда ўз раҳбарлиги остида ўша расадхонада яратилди. Улуғбек мактабида астрономиядаги камчиликлар тузатилди. Янги кузатув материаллари асосида қуёш, сайёралар, Ой, юлдузлар ҳаракатларини жадваллар шаклидаги қонунлари кашф этилди. Бундан ташқари «Пи» сонининг чексизлигини тасаввур этишда ҳақиқатга анча яқинлашди, истаган тригонометрик функцияни бир градуснинг синуси орқали аниқлаш усули кашф этилди. Осмон жисмларининг ҳаракатини, юлдузларнинг жойлашув ўринларини ўрганиб, Улуғбек табиий фанлар билан бир қаторда аниқ фанларда ҳам ҳали очилмаган қонунларни кашф этди. У яратган қонунлар такрорланмас ва ўзгармас мазмунга эга бўлди. 
Илм-фан тараққиётининг бундай оламшумул кашфиётлари, Улуғбек мактабининг илмий маънавий мероси кейинги асрларда жаҳонда кўпгина инновацион илмий кашфиётларнинг амалга ошишига замин бўлди. Энг муҳими, Улуғбек академияси Самарқанд мактаби сифатида жаҳон илм-фани, маданияти ва маънавиятида ўз ўринини белгилаб беришга хизмат қилди.

Хулоса қилиб айтганда, Марказий Осиёлик қомусий билим соҳибларининг ижодиётини кузатар эканмиз, уларнинг инновацион тафаккур эгалари сифатида илм-фанни инновацион фикрлар билан ривожлантиришганларини гувоҳи бўламиз. Айнан ана шундай инновацион тафаккур эгаларининг илмий мероси туфайли бугунги кунда илм-фан тараққиёти ўз йўлида изчил давом эттирилмоқда. Чунки, илм-фан тараққиёти ҳамиша узвийлика, ворисий давомийликда ривожлантирилишга асосланади. Буни таъминлаб берадиган асосий механизм инновацион ғоялар ва фикрлар ҳисобланади. 

